
бойлигининг салмоқли қисми туризм фаолиятини ташкил этишдан олинган 

даромадлар ҳисобига қурилади. Иқтисодий ўсиш, аҳолининг маданий ва моддий 

даражасининг ўсиши, бўш вақтларининг кўпайиши билан боғлиқ ҳолда, туризм 

дунёдаги етакчи экспорт соҳасига даъво қилмоқда. Туризм индустриясини 

муваффақиятли ривожлантириш учун истеъмолчиларнинг ортиб бораётган талабига 

жавоб берадиган ва мамлакатларнинг ижтимоий-иқтисодий ривожланишига салмоқли 

ҳисса қўшадиган рақобатбардош туризм индустриясини шакллантириш зарур. 

Бугунги кунда туризм соҳасини инновацион ва инвестициявий ривожлантириш 

асосида халқаро ва ички туризм хизматлари бозорида рақобатбардошликка эришиш 

муҳим. Бу орқали эса қисқа муддатда катта натижаларга эришиш зарурати, соҳага 

инвестицияларни жалб қилиш бўйича тадқиқотлар олиб бориш зарурати ҳисобланади.  

Соҳанинг жозибадорлиги унга юқори потенциал инвесторларни жалб этиш, 

инвестиция лойиҳалари етарли даражада тез тўланиши, бошқа тармоқларга нисбатан 

инвестиция маблағларининг жуда катта миқдорда талаб қилинмаслиги каби бир қатор 

хусусиятлар билан тавсифланади. Масалан, саноат ишлаб чиқариши ишлаб чиқариш 

кўламига кўра катта миқдордаги инвестицияларни талаб қилади, ўзини оқлаш муддати 

нисбатан узоқ, таваккалчилик даражаси туризм саноатиникидан юқори ҳисобланади. 

[1] 

Ташкилий-иқтисодий механизм, биринчи навбатда, ташкилий-иқтисодий 

элементларни ўз ичига олади. Муайян соҳада – туризмда инвестиция фаолиятига 

нисбатан ташкилий-иқтисодий механизмни ҳисобга олган ҳолда, энг аввало, ушбу 

фаолиятни аниқлаш зарур. Бизнинг фикримизча, туризм соҳасидаги инвестиция 

фаолияти — бу соҳада ижобий иқтисодий ва ижтимоий натижа олишга қаратилган 

капитални тўплаш, ўзгартириш, жойлаштириш, қўйиш ва улардан фойдаланиш билан 

боғлиқ ҳолда вужудга келадиган инвестиция жараёни иштирокчиларининг 

муносабатларидир.  

Ўзбекистонда харажатларни бошқариш концепцияси туризм соҳасида ҳали 

етарлича тарқалмаган. Мақсадли бошқарув тизимини жорий қилишни бошлаган, аммо 

муваффақиятсизликка учраган компаниялар бор. Уларнинг салбий тажрибасини таҳлил 

қилиш мақсадли бошқарув тизимини жорий этмасликнинг қуйидаги асосий 

сабабларини аниқлашга имкон берди: 

- аниқ мақсадли стандартлар ва самарадорлик мезонларининг йўқлиги; 

- мақсадли стандартлар ва туристик корхоналар эгалари ва инвесторларнинг 

мақсадлари ўртасидаги номувофиқлик. Шунинг учун инвестиция фаолиятини 

режалаштиришда мақсадли бошқарув тизимини жорий этишнинг асоси туризм 

соҳасидаги фаолиятнинг ўзига хос хусусиятларини ҳисобга олган ҳолда илмий 

асосланган усуллар бўлиши керак. 

Ўзбекистонда туризмни ривожлантириш стратегиясидан келиб чиқиб, 

мамлакатда халқаро туризмни ривожлантиришнинг ижобий ва салбий тенденциялари 

мавжуд. Шундай қилиб, республикада туризмнинг ривожланишига қуйидагилар 

тўсқинлик қилмоқда: 

- авиаташувларнинг юқори нархлари, маҳаллий ва халқаро 

авиакомпанияларнинг потенциал бозорларни паст қамраб олиши; 

- виза сиёсати ва рўйхатга олиш тизими; 

- транспорт, ижтимоий ва муҳандислик инфратузилмасининг ёмон 

ривожланиши; 

- йўл бўйи инфратузилмаси объектларининг мавжуд эмаслиги, паст даражадаги 

хизмат кўрсатиш; 

- соҳада малакали кадрларнинг етишмаслиги, таълим дастурларининг меҳнат 

бозори талабларидан узоқлиги; 

- соҳани тартибга солишнинг етарли даражада эмаслиги (стандартларнинг 

йўқлиги, солиқ имтиёзларининг йўқлиги); 

- маъмурий тўсиқлар; 

- мамлакатнинг агрессив кўп мақсадли PR-стратегиясининг йўқлиги. 

Қайд этилишича, давлат чегараси орқали ўтказиш пунктларини (ҳаво, 

автомобиль, темир йўл) реконструкция қилиш ва чегарадан ўтиш жараёнини 

такомиллаштириш зарур. 

Стратегия бир қатор устувор вазифаларни тавсифлайди: 

- қулай туристик муҳитни шакллантириш; 

-Ўзбекистон туристик маҳсулотининг ички ва жаҳон бозорларида сифати ва 

рақобатбардошлигини ошириш; 

- туризмнинг ижтимоий ролини, шу жумладан ижтимоий, зиёрат, 

соғломлаштириш, болалар, ўсмирлар ва ёшлар туризмини ривожлантиришни амалга 

ошириш ва кучайтириш; 

- соҳада бошқарув ва статистик ҳисоб тизимини такомиллаштириш; 

- туризмни ривожлантириш орқали Ўзбекистон ҳудудлари иқтисодиётининг 

ўсишини ва аҳоли турмуш сифатини таъминлаш; 

-туризм соҳасида ҳар томонлама хавфсизлик ва туризм хизматларини барқарор 

ривожлантириш; 

- Ўзбекистоннинг туристик маҳсулотини тарғиб қилиш. 

Бундан ташқари, ушбу стратегияда туризмни ривожлантиришнинг устувор 

йўналишлари санаб ўтилган: 

- ички туризмни ривожлантириш; 

- бизнес, ишбилармонлик туризмини рағбатлантириш; 

- зиёрат туризмини ривожлантириш; 

- туристик хизматлар сифатини унификация қилиш, уларни халқаро 

стандартларга мувофиқлаштириш; 

- қулай туристик ахборот муҳитини, шу жумладан туристик навигация тизимини, 

йўналиш белгиларини, туристик ресурслар ва ҳудудларнинг дастурлари тўғрисидаги 

маълумотларни яратиш ва ривожлантириш; 

- Ўзбекистон ҳудудлари аҳолисининг таълим ва маданий-маънавий салоҳиятини 

шакллантиришда туризмнинг ролини кучайтириш; 

-Ўзбекистоннинг туризм маҳсулотини илгари суриш учун минтақавий кластер 

ёндашуви. 

Туристик корхоналардаги инвестиция фаолияти ижтимоий-иқтисодий 

натижалар ёки фойда олиш мақсадида тадбиркорлик субъектларининг соҳадаги 

фаолиятига барча турдаги пул, моддий, интеллектуал ресурсларни мақсадли 

йўналтириш ва мувофиқлаштириш билан боғлиқ турли ҳуқуқий, норматив, ташкилий 

ва молиявий фаолиятни ўз ичига олади ва қуйидагиларга асосланади:[2] 

- турли меъёрий ҳужжатлар, меъёрий қоидалар ва усуллар орқали инвестиция 

фаолиятини рағбатлантириш, назорат қилиш ёки чеклашни таъминловчи умумдавлат 

иқтисодий сиёсати; 

- лойиҳани режалаштириш, ташкил этиш, тартибга солиш, мувофиқлаштириш, 

рағбатлантириш ва назорат қилишни замонавий усуллар тизимидан фойдаланган 

ҳолда, муқобил мазмун, иш ҳажми, қиймати ва сифати, бу аниқ инвестиция 

лойиҳаларини самарали амалга оширишни таъминлайди; 

- туризм соҳасидаги тадбиркорлик субъектларининг инвестиция фаолияти, яъни 

инвестиция портфели, айланма маблағлар шаклланишининг мониторинги ва сифатини 

бошқариш билан боғлиқ фаолият. 

Туризм соҳасидаги тадбиркорлик фаолиятини инвестициявий қўллаб-

қувватлашнинг ташкилий-иқтисодий механизми бу тадбиркорларнинг инвестиция 

фаолиятини рағбатлантириш мақсадида давлат томонидан амалга ошириладиган 

ташкилий тузилмалар, ҳуқуқий нормалар, иқтисодий ва бошқа чора-тадбирлар 

мажмуидир. Тадқиқот жараёнида туризм тадбиркорлигини сармоявий қўллаб-

қувватлаш механизмининг асосий элементлари сифатида меъёрий-ҳуқуқий, ташкилий, 

молиявий, кадрлар, ахборот ва услубий элементлар алоҳида ўрганилди. 

Норматив-ҳуқуқий элемент туристик тадбиркорлик фаолиятидаги инвестиция 

фаолиятини тартибга солувчи мамлакат, минтақавий ва маҳаллий даражадаги 

норматив-ҳуқуқий ҳужжатлар тўпламини ўз ичига олади. Ушбу ҳужжатлар тўплами 

инвестицияларни қўллаб-қувватлаш чораларини ва уларни тақдим этиш тартибини 

белгилайди. 

Инвестицион эҳтиёжларни қондиришнинг энг кўп қўлланиладиган усуллари 

хорижий инвестициялардир. 

Ушбу тадқиқотнинг мақсади Ўзбекистонда туризмни ривожлантириш учун 

стратегик мақсад сифатида инвестицияларни жалб қилиш муҳимлигини таъкидлаш ва 

туризмга инвестицияларни яхшилаш йўлларини кўрсатишдир.[3] 

Умуман олганда, инвестиция жараёни инвесторни инвестиция объекти билан 

таништиришнинг атроф-муҳитга хос бўлган жараёни бўлиб, инвестициялар орқали 

назорат қилинадиган инвестиция даромадини олиш учун амалга оширилади. [4] Туризм 

индустриясига инвестициялар деганда ички ва хорижда инвестициялардан керакли 

даромад олиш мақсадида унга узоқ муддатли инвестициялар шаклида молиявий 

ресурслардан фойдаланиш тушунилиши керак. 

Инвестицияларни рағбатлантирувчи омиллар ҳар хил бўлиши мумкин:  

- туризмда сотиш ва хизматларни кўпайтириш истаги;  

- мавжуд моддий-техник базани янгилаш ва такомиллаштириш зарурати 

(масалан, жиҳозларни такомиллаштириш, бронь қилишнинг замонавий тизимини 

жорий этиш);  

- янги фаолият турларини ривожлантиришга интилиш (туризм саноати бозорига 

янги туристик маҳсулот ёки янги хизмат тури билан кириш).  

Бу омиллар ижтимоий-иқтисодий муаммоларни ҳал этиш учун иқтисодий базани 

яратишда инвестицияларнинг муҳимлигини таъкидлайди. 

Иқтисодиётга хорижий инвестициялар оқимини ошириш учун қулай сармоявий 

муҳитни яратиш зарур. Инвестиция муҳити – инвестиция таваккалчилиги даражасини 

ва улардан самарали фойдаланиш имкониятини белгиловчи сиёсий, иқтисодий, 

ҳуқуқий, ижтимоий, маиший, иқлимий, табиий, инфратузилмавий ва бошқа 

омилларнинг йиғиндисидир. [5] 

Ҳудудларнинг инвестицион жозибадорлиги инвестиция объектини танлашда ҳал 

қилувчи омил бўлиб хизмат қилади. Дарҳақиқат, бозорнинг айрим иштирокчиларининг 

ресурсларга бўлган эҳтиёжларини ва улар ўртасида битим тузишда бошқаларнинг 

вақтинча бўш маблағларини инвестиция қилиш имконияти ва истагини ҳисобга олган 

ҳолда, инвестицион жозибадорликни асосий категория сифатида кўриб чиқиш керак. 

Ғарб иқтисодий адабиётларида “инвестиция имконияти” тушунчаси ҳозирги 

даврда ушбу объектга инвестиция қилиш учун қулай муҳитни (инвестиция объектига 

нисбатан) тавсифлаш учун ишлатилади. [6] 

Иқтисодий даромадни (инвестиция қилинган маблағларнинг рентабеллик 

даражаси баҳоланади) ва инвестицияларнинг хавфлилигини таҳлил қилиш асосида 

минтақанинг инвестицион жозибадорлигини баҳолаш. 

Туризм талабининг инвестицияга таъсири, ҳар қанча инвестиция 

лойиҳаларининг тайёрланиш босқичида бозор вазифаларининг ичкарисида ўрганилган 

бўлса ҳам кўпинча тежамли бўлмаган омилларга боғлиқ бўлгани учун ўлчаниш ва 

баҳолантирилиш ҳам қийин. Туризм бозорини яхши ўрганиш, сўров анкеталарини 

қўллаш, давомли бозор назорати қилиш шартдир. Фақат, туризм секторидаги 

лойиҳаларнинг ҳеч бир вақт ҳар қайси бир сектор лойиҳа каби оддий бир шаклда 

буюрилиб қўлга олинмаслигини билиш керакдир. Шу сабабли ҳам секторлар орасида 

муқобил инвестиция лойиҳа муҳокамасини қилиш жуда қийин. Туризм инвестицияси 

лойиҳаларининг миллий иқтисодга бўлган таъсирлари юқори, ҳосил қилганлари 

корхона фойдалигини бошқа секторларга қараганда жуда кам қаноатлантирувчи 

бўлгани учун бу лойиҳаларнинг баҳоланишида муқобил лойиҳалар асосий ўрин 

эгаллайди ва муносиб кўрилган ва лойиҳаларнинг рағбатлантириш тадбирларидан 

кераклича фойдаланишлари асос қилиб олинади. Ривожланаётган мамлакатлар учун 

жисмоний режалаштириш ишларининг бир бутунлик ичида юритилишида 

ҳисобланмайдиган фойдалар бўлмоқда. Ҳар қандай шароитда, хусусан, бозор 

иқтисодиётига ўтиш даврида туризм инфратузилмасини ривожлантиришда давлат 

муҳим роль ўйнайди. Деярли барча давлатлар миллий иқтисодиётида туризм 

тармоғининг аҳамиятини оширишга ҳаракат қилишади. Чунки, туризм миллий 

иқтисодиётини ривожлантиришда қуйидаги устуворликларга эга: 

- маҳаллий ишчи кучларини малакали меҳнат ва яшаш шароитлари билан 

таъминлаш манбаи; 

- бозорни шакллантириш ҳамда капитал инвестицияларнинг оқиб келиш 

механизми; 

- қурилиш (меҳмонхоналар, кемпинглар, мотеллар), коммуникация (уяли, теле ва 

оптик алоқа), транспорт (автомобиллар, автобуслар, халқаро андозалардаги темир йўл 

вагонлари, самолётлар), шунингдек хизмат кўрсатиш инфратузилмаси (авто ёқилғи 

қуйиш станциялари) каби соҳаларга янги технологиялар ва ноу-хау жорий этиш 

воситаси; 

- миллий халқ ҳунармандчилигини ривожлантириш воситалари; 

- мамлакатда ва ҳудудда сиёсий ва ижтимоий-иқтисодий ҳолатни 

барқарорлаштириш омиллари; 

- тарихий ёдгорликлар ва маданий меросни асраш усуллари; 

- давлатнинг валюта даромадларини самарали ошириш воситалари.  

Умуман олганда, давлат туризм инфратузилмасини ривожлантириш учун унинг 

ҳуқуқий ва иқтисодий асосларини яратади, бу соҳа учун кадрлар тайёрлашни йўлга 

қўяди, виза тизимини соддалаштиради, туристик маҳсулотлар ва анъанавий 

товарларни ишлаб чиқаришни ривожлантиради.  

Сайёҳлик хизматлари бозори инфратузилмасини замон талаблари асосида 

ривожлантириш ва инвестициялар ҳажмини ошириш, уларнинг самарадорлигини 

ошириш мамлакатимизда иқтисодиёт барқарорлигини таъминлашда муҳим аҳамият 

касб этмоқда. Шу боис, давлатимиз раҳбари таъкидлаганидек, “...2021 йилда туризмни 

ривожлантириш борасида изчил ислоҳотлар давом эттирилади. Хусусан, зиёрат ва ички 

туризмни ривожлантиришга алоҳида эътибор қаратилади”. [7] 

Шу муносабат билан туризмнинг инвестиция имкониятларидан мақсадли ва 

самарали фойдаланиш бўйича тавсия ва таклифлар ишлаб чиқиш, хизмат кўрсатиш 

ресурслари самарадорлигини ошириш, зарур хизматларни давлат томонидан қўллаб-

қувватлаш механизмидан самарали фойдаланиш йўлларини ишлаб чиқиш бўйича 

илмий-тадқиқот ишларини янада кенгайтириш мақсадга мувофиқдир. Туризмни 

ривожлантириш учун шарт-шароитлар, туристик ахборот-логистика марказларини 

ташкил этишнинг услубий асосларини такомиллаштириш, туризм субъектлари 

фаолиятини баҳолаш усулларини рағбатлантириш ва инвестиция жозибадорлигини 

ошириш лозим. 

Жаҳон тажрибаси шуни кўрсатадики, халқаро муносабатларда муҳим услубий 

тушунча туризм хизматлари бозоридаги инвестиция муҳити бўлиб, унинг таркибий 

қисмлари инвестицион салоҳият, инвестиция таваккалчилиги, инвестиция 

жозибадорлиги ва инвестицион фаолликдир. Туристик йўналишнинг инвестиция 

муҳити йиллар давомида шаклланган, асосий капиталга инвестициялар ҳажмини 

(ҳажми ва меъёрини) белгиловчи ижтимоий-иқтисодий, экологик, сиёсий ва бошқа 

шарт-шароитлар билан белгиланиши мумкин. Туристик хизматлар бозорини 

ривожлантиришдаги инвестицион муҳит икки компонентдан иборат: туристик 

йўналишнинг инвестицион жозибадорлиги ва инвестиция фаолияти. Туристик 

йўналишнинг инвестицион жозибадорлиги минтақа иқтисодиётига жалб этилиши 

мумкин бўлган капитал қўйилмалар миқдоридир. [8] 

Туризм хизматлари бозорини ривожлантиришда инвестицион жозибадорликни 

ошириш механизмининг асосий элементлари қуйидагилардан иборат: солиқ 

имтиёзлари орқали инновацион фаол сайёҳлик агентликларини рағбатлантириш; 

иқтисодий муносабатларни тизимли амалга ошириш; туризмга давлат 

инвестицияларини самарали бошқариш учун шарт-шароитлар яратиш; амортизация 

ажратмаларининг тартибини такомиллаштириш. 

Потенциал инвесторлар одатда турли таҳлилий, тадқиқот компаниялари ва 

агентликларининг маълумотларини ўрганиш орқали мамлакатдаги инвестицион 

жозибадорликни кузатиб борадилар. Улар орасида Жаҳон банкининг “Бизнес юритиш” 

рейтинги жуда машҳур. 

Рейтинг кўрсаткичлари бизнес муҳитининг ривожланиш даражасини, 

мамлакатларда бизнес юритиш учун зарур шарт-шароитларни яратиш, 

инвестицияларни жалб қилиш жараёнларини рағбатлантиришни акс эттиради. 

Ишбилармонлик муҳитининг юқори рейтинги мамлакатимизда иқтисодиётни 

ривожлантириш учун энг қулай шароитлар яратилганини англатади. 

Ҳудудларда туристик хизматлар бозорини ривожлантиришда инвестиция 

муҳитини батафсил баҳолаш натижасида хорижий инвесторларни жалб этиш янги иш 

ўринлари яратилишига ва туристик маҳсулотларнинг сотилишига олиб келади, бу эса 

ўз навбатида молиявий фойдани оширади. 

Бугунги кунда Ўзбекистонда туризм соҳасини тубдан ислоҳ қилиш жараёни 

давом этмоқда, унинг асосий мақсади туризмни миллий иқтисодиётнинг стратегик 

тармоғига айлантириш, туристик хизматларни ривожлантиришга инвестицияларни 

жалб этиш, диверсификацияни таъминлаш ва туризмнинг иқтисодий ривожланишига 

эришишдан иборат. Мавжуд вазият таҳлили шуни кўрсатадики, туризмнинг асосий 

кўрсаткичларида ижобий тенденция мавжуд. 2018 йилда туризмнинг ялпи ички 

маҳсулотдаги улуши 2017 йилга нисбатан 31 фоизга ошиб, 10415,6 миллиард сўмни 

ташкил этди. Бу рақамлар соҳада олиб борилаётган ислоҳотлар самарасини кўрсатади. 

Ҳукумат 2022-2025 йилларда туризм саноатининг мамлакат иқтисодиётидаги улушини 

5 фоизга етказишни режалаштирмоқда. 

Ўзбекистон Республикасида амалга оширилган туб ўзгаришлар натижасида 2007-

2018 йилларда туризм соҳасига давлат харажатлари 15 баробар ошиб, 58,8 миллиард 

сўмни ташкил этди. 2018 йилда туризм соҳасига йўналтирилган капитал қўйилмалар 

ҳажми 1808,2 млрд. сўмни ташкил этди, бу 2007 йилга нисбатан 13 баробар кўпдир. 

Бугунги кунда транспорт ва туризм инфратузилмаси, жумладан, ахборот 

технологиялари, кадрлар тайёрлаш ва минтақавий маркетинг ҳам сармояга муҳтож. 

Жаҳон савдо ташкилоти маълумотларига кўра, капитал қўйилмаларни кўпайтириш 

минтақага туристларни бошқа мақсадларда жалб қилиш учун мўлжалланмаган 

ҳудудлар учун жуда муҳим, самарали ва фойдали стратегия бўлиши мумкин. 

